
Осраҡлы кешеләр булмаясаҡ 
 

 
 

Бөтә Рәсәй халыҡ иҫәбен алыу кампанияһы етеп килә. Мөһим сара 

яҡынлашҡан һайын, Федераль дәүләт статистикаһы хеҙмәтенең 

Башҡортостан буйынса территориаль идаралығында ла эш арта. 

 

Халыҡ иҫәбен алыуға әҙерлек буйынса әле ниндәй эштәр атҡарылыуы, 

борсоған мәсьәләләр хаҡында “Халыҡ иҫәбен алыу үҙенсәлектәре. 

Әҙерлек барышы” тип аталған “түңәрәк өҫтәл”дә төплө һөйләшеү 

булды. Унда Федераль дәүләт статистикаһы хеҙмәтенең Башҡортостан 

буйынса территориаль органы етәксеһе урынбаҫары Рөстәм Шәкирйән 

улы Ғатауллин, матбуғат хеҙмәте белгесе Фәнил Шәмсетдин улы 

Ҡоҙаҡаев, Өфө ҡалаһының дәүләт статистика бүлегенең баш белгесе 

Рәмилә Фаяз ҡыҙы Иҡсанова һәм Ҡырмыҫҡалы район бүлексәһенең төп 

белгесе Эльвера Фрил ҡыҙы Шакирова ҡатнашты. 

 

 

– Һәр берегеҙҙең иҫәп алыу буйынса тәжрибәһе бар. Нисек уйлайһығыҙ, 

быйылғы сара алдағы иҫәп алыу кампанияларынан нимәһе менән айы-

рыласаҡ? 

Рөстәм ҒАТАУЛЛИН: 

– Статистика хеҙмәтендә инде 35 йыл эшләйем. Айырмаһына килгәндә шуны 

билдәләр инем: совет осоронда иҫәп алыусыларға эш хаҡы түләнмәне, улар 

“рәхмәткә” эшләне. Иҫәп алыу ҡағыҙҙары ла ҡулдан яҙылды, быйылғы сарала 

электрон теркәү алымы ҡулланыла, йәғни анкета планшеттар ярҙамында 

тултырыласаҡ. Иҫәп алыу беренсе тапҡыр берҙәм дәүләт теркәүе порталы 

аша ойошторола. Был “респондент ысулы” тип атала. Аныҡлап әйткәндә, 

иҫәп алыуҙың ике ысулы бар – респондент һәм корреспондент. Респондент 

мәғлүмәтте үҙе тултыра, ә корреспондентҡа мәғлүмәтте халыҡ бирә. Быйыл 

ике ысул да ҡулланыласаҡ. 

 

Рәмилә ИҠСАНОВА: 

– Халыҡ иҫәбен алыуҙа беренсе тапҡыр ҡатнашам. 2016 йылда Бөтә Рәсәй 

ауыл хужалығы иҫәбен алыу кампанияһында Орджоникидзе районы вәкиле 

булараҡ ҡатнашырға насип булды, шуға ла был юлы үҙҙәре саҡырҙы. 

Мәғариф учреждениелары һәр саҡ ошондай сараларға йәлеп ителде, мин дә 

мәғариф идаралығы начальнигы вазифаһында 2002, 2006, 2010 йылдарҙағы 

иҫәп алыу кампанияларына ярҙам иттем. Элек мәғариф учреждениеһы 

хеҙмәткәрҙәре күпләп йәлеп ителә ине, беҙҙең ҡарамаҡтағы биналар ҙа 

файҙаланылды, шуға ла бюджет тармағы был эштән ситтә ҡалғаны булманы. 

Быйыл ирекмәндәр ҙә йәлеп ителә тип ишеткәйнем... 

 

Рөстәм ҒАТАУЛЛИН: 

– Бөтә Рәсәй буйынса 20 мең ирекмән ярҙам итер тип көтөлә, ә беҙгә 

республика буйынса ғына 10 меңдән ашыу иҫәп алыусы талап ителәсәк. 

Ирекмәндәр аңлатыу эше менән шөғөлләнәсәк. Әгәр ҙә улар иҫәп алыусы 

булараҡ килешеү төҙөһә, улар ирекмән булмаясаҡ. 

 

Эльвера ШАКИРОВА: 

– Мин заманында Өфө механизация-иҫәп техникумын тамамланым. 

Йүнәлтмә буйынса Ҡырмыҫҡалы районына эшкә ебәрҙеләр. Хеҙмәт юлымда 

ошо өлкәлә эшләргә тура килде, әле хаҡлы ялдамын, мине лә район буйынса 

вәкил итеп эшкә саҡырҙылар. 

 

– Халыҡ иҫәбен алыуға әҙерлектең беренсе этабы тамамланды. Унда 

ниндәй бурыстарҙы атҡарыуға өлгәштегеҙ? 

 

Рөстәм ҒАТАУЛЛИН: 

– Райондарҙа былтыр апрелдә үк эш башланды: халыҡ иҫәбен алыу 

комиссиялары төҙөлдө, эш пландары әҙерләнде. Август-сентябрь айында 

1300 теркәүсене эшкә йәлеп иттек. Улар ҙур эш атҡарҙы – һәр йорттоң 

исемлектә барлығын тикшереп сыҡты, яңыларын өҫтәне. Был йүнәлештә 



үҙгәрештәр бар – беҙ бара торған объекттар һаны артты. Әле халыҡ иҫәбен 

алыуҙы ойоштороу планын төҙөү менән мәшғүлбеҙ. Был эште район һәм 

ҡалалар 1 мартҡа тиклем тамамларға тейеш. Уртаса 550 кеше тура килгән 

иҫәп участкаһы төҙөлә, уға бер иҫәпсе беркетелә. Алты иҫәпсене 

берләштергән иҫәп алыу участкаһы буласаҡ, унда тағы бер стационар иҫәп 

алыусы ҡуйыла. Бер команда ете кешенән тора, уларҙың етәксеһе итеп 

контролер тәғәйенләнә. Шулай итеп, республикала барлығы 10 меңгә яҡын 

кешене йәлеп итергә кәрәк, уның 2 800-ө Өфөгә тура килә. 

 

Рәмилә ИҠСАНОВА: 

– Өфө ҡалаһында ете район, һәр береһендә рәсми вәкил бар. Улар һәр өйҙә 

нисә кеше йәшәгәнен белергә тейеш. Халыҡты иҫәпкә алыусы райондың теге 

осонан был осона йүгереп йөрөмәһен, ә бер урында эшләһен өсөн 

участкаларҙы уңайлы итеп төҙөү мөһим. Беҙ ҡала хакимиәте башлығы 

ҡатнашлығында ҙур кәңәшмәгә йыйыласаҡбыҙ, унда иҫәп алыу кампанияһы 

барышында яуаплы хеҙмәттәр алдына ҡуйылған бурыстар билдәләнәсәк. 

Беҙҙең алда һәр кешене үҙебеҙ аша үткәреү бурысы тора, ошо ҙур йөкләмәне 

атҡарып сығырҙай, планшетта эшләй алған, халыҡ менән уртаҡ тел тапҡан 

яуаплы, тәртипле кешеләрҙе тупларға кәрәк. 

 

Өй беренсә йөрөгән кешеләрҙең хәүефһеҙлеген тәьмин итеү маҡсатында ла 

башҡа хеҙмәттәрҙең яуаплы ҡарауы талап ителә. Төрлө кешеләр йәшәй, шуға 

күрә комиссияға тәртип һаҡлау органдары ла индерелде. Торлаҡ-коммуналь 

хеҙмәттәр алдында ҙур эш тора – һәр йорт, подъезд яҡтыртылырға, инеү 

юлдары асыҡ булырға һәм таҙартылырға тейеш. Коммерцияға ҡарамаған 

баҡса ойошмалары рәйестәренә иҫәп алыусының һәр йортҡа барып етеүен 

тәьмин итеү бурысы ҡуйыла. Ғөмүмән, ҡала ҙур, ойоштороу эше күп 

тырышлыҡ талап итә. Иң мөһиме – ҡалала йәшәгән һәр кемде теркәп, иҫәп 

алыу өсөн анкета һорауҙарын тултырыу бурысы тора. “Миллионлы ҡала” 

статусын раҫларбыҙ, тип күҙаллайбыҙ. 

 

Рөстәм ҒАТАУЛЛИН: 

– Теркәүселәр райондар араһында сиктәрҙе лә билдәләп сыҡты, шулай уҡ 

адрестарҙы раҫлап йөрөгәндә, был йорттарҙа кеше һанын да тикшерҙе, 

йорттарҙағы, объекттарҙағы номерҙың барлығын асыҡланы. Иҫәп алыусы 

үҙенең ҡиммәтле ваҡытын өйҙөң, подъездың, фатирҙың һанын асыҡлауға 

сарыф итергә тейеш түгел. Шуға ла адрес мәғлүмәте аныҡ булырға, күренеп 

торорға тейеш. 

 

Рәмилә ИҠСАНОВА: 

– Өфө ҡала округының ете районында һәм 24 ауылында урам исемен 

күрһәткән 300-ҙән ашыу, йорт һанын күрһәткән биш меңгә яҡын аншлагты 

алмаштырыу йәки яңыртыу талап ителә. 



 

Бина мәсьәләһенә килгәндә, элек мәктәптәр йәлеп ителһә, хәҙер хәүефһеҙлек 

талаптарына ярашлы унда ойоштороу өсөн айырым ишек талап ителә. 

Коммерция ойошмаларының беҙҙе үҙҙәренә һыйындырыуы икеле, шуға ла 

бина мәсьәләһе – етди һорауҙарҙың береһе. 

 

Рөстәм ҒАТАУЛЛИН: 

– Аншлагтарҙы ҡуйыу – ҡаланың яуаплы ойошмаларының бурысы, әммә 

фатирға һанды хужалар үҙҙәре ҡуйырға тейеш. Ауылдарҙа ла шул уҡ мәсьәлә 

тора. Икенсе яҡтан ҡарағанда, быйыл республикала – “Зауыҡлы биләмәләр 

йылы”. Һәр саҡ дәүләттән талап итеү менән бергә, күркәмлекте үҙебеҙҙең 

йорт ихатаһынан, ишектән башлайыҡ. Шуға ла Зауыҡлы биләмәләр йылына 

бәйләп, йорттарға һан ҡуйыуҙы ойоштороу мөһим. Подъездарҙы, урамдарҙы 

яҡтыртырға һәм эттәрҙе бәйҙә тоторға кәрәк, сөнки 2010 йылдағы Халыҡ 

иҫәбен алыу кампанияһында өс иҫәп алыусы ҡараңғыла аяғын 

ҡаймыҡтырған, 15 иҫәп алыусыны эт тешләне. Кеше ғүмерен ҡурҡыныс 

аҫтына ҡуйырға ярамай. 

 

Эльвера ШАКИРОВА: 

– Беҙҙә лә һәр йорт буйынса теркәүселәр үтте, карталарҙы яңырттылар. 

Районда йорт һандарына бәйле мәсьәлә тулыһынса хәл ителмәгән – 200-гә 

яҡын аншлаг, ике мең самаһы өй һаны ҡуйырға кәрәк. Район хакимиәте 

башлығы кәңәшмә һайын был хаҡта иҫкәртеп тора, күп ауыл биләмәләрендә 

заказ биргәндәр. 

 

Иҫәп алыусыларҙы туплау мәсьәләһе киҫкен түгел, сөнки ҡатнашырға теләк 

белдереп килгән кешеләр күп, үҙҙәре хаҡында мәғлүмәт ҡалдыралар. Ҡалаға 

ҡарағанда ауыл ерендә еңелерәктер, сөнки кешеләр бер-береһен белә. Был 

эшкә күп осраҡта теркәүсе, иҫәп алыусы итеп ауыл хакимиәттәренән 

белгестәрҙе, уҡытыусы һәм мәҙәниәт хеҙмәткәрҙәрен йәлеп итәбеҙ. Ят 

кешене ҡуйһаң, халыҡтың уларға ышанмауы, һөйләшмәүе ихтимал. 

 

Рөстәм ҒАТАУЛЛИН: 

– Иҫәпселәрҙе туплау эшен 1 марттан башларға тейеш булһаҡ та, райондарҙа 

исемлектәр төҙөлә лә инде. Февраль башына 1600 кеше мөрәжәғәт итте, 

1300-ө әңгәмә үтте һәм исемлеккә теркәлде. Ағиҙел ҡалаһы һәм Балаҡатай 

районы буйынса иҫәп алыусы булырға теләгәндәр исемлеге талап ителгәндән 

артып китте. 

 

– Иҫәпкә алыусыларҙың хәүефһеҙлеген тәьмин итеү буйынса ниндәй 

саралар күрелә? 

 

Фәнил Ҡоҙаҡаев: 



– Әле Бөтә Рәсәй халыҡ иҫәбен алыу тураһында мәғлүмәт акцияһы 

башланды. Район гәзиттәре әүҙем эшләй, мәҫәлән, Ҡырмыҫҡалы районында 

ғинуарҙа 15-тән ашыу мәҡәлә донъя күрҙе. Шул уҡ ваҡытта мутлашыусылар 

ҙа йоҡламай, әле бер нисә осраҡ булды. Улар кешеләргә шылтыратып, 

үҙҙәрен иҫәп алыусы тип танытып, мәғлүмәт алған. Ошондай хәл Туймазыла 

теркәлде. 

 

Хәүефһеҙлек – бик ҙур мәсьәлә, шуға күрә лә хоҡуҡ тәртибен һаҡлау 

органдары менән дә хеҙмәттәшлек итәбеҙ. Имен булмаған урындарға иҫәп 

алыусы участка полиция хеҙмәткәре йә контролерҙар менән бергә сығасаҡ. 

 

Иҫәп алыу эше 1 октябрҙән 31 октябргә тиклем бара. Бүтән ваҡытта бер 

кемде лә борсомаясаҡтар. Иҫәп алыусы йорт хужалығына килгән саҡта 

паспортын һәм таныҡлығын күрһәтергә бурыслы. Улар махсус һүрәтле шарф 

тағасаҡ, бишмәт кейәсәк. Кемдәрҙер уңайһыҙланып, үҙенең йортона сит 

кешене индерергә ҡыйынһынһа, улар стационар участкаға килә ала. 

 

3 300 кешегә бер стационар участка ҡаралған. Улар һайлау участкаһына 

ҡарағанда ла халыҡҡа яҡыныраҡ буласаҡ. Шуға ла көтөп ултырғансы, 

участкаға барып, иҫәп алыуҙа ҡатнашырға мөмкин. Улар 4 октябрҙән эшләй 

башлаясаҡ. Әйткәндәй, 1–3 октябрҙә иҫәп алыусыларҙы уҡытабыҙ, шуға ла 

улар 4 октябрҙән эшләй башлаясаҡ, әммә теләгәндәр 1 октябрҙән Берҙәм 

дәүләт хеҙмәте порталында анкеталарҙы тултыра ала. 

 

Имен булмаған ғаиләләргә участковый йәки контролер менән барасаҡтар. 

Иҫәп алыусы барасаҡ көнөн, сәғәтен алдан хәбәр итә, график буйынса эшләү 

ҡаралған. Был йәһәттән бөтә схема әҙер. 

 

– Илдә, донъяла миграция процесы шул тиклем етеҙ үҫешә. Кеше элекке 

кеүек бер урында ғына ерегеп йәшәмәй – бөгөн бер урында булһа, иртәгә 

ете диңгеҙ аръяғына юлланыуы ла ихтимал. Ошондай тормош рәүеше 

алып барған граждандарҙы иҫәпкә алыу ҡыйынлыҡтар тыуҙырмаҫмы? 

 

Рөстәм ҒАТАУЛЛИН: 

– Әлбиттә, әле миграция сәйәсәте сағыштырмаса йомшаҡ. Ауыл ерендә 

кемдең барлығы-юҡлығы үтәнән-үтә күренеп тора. Шуға ла ауыл ере беҙҙе 

борсомай, ә ҙур ҡалалар хәүефкә һала, сөнки ауылда теркәлеп, үҙе ҡалала 

йәшәгәндәр күп. Иҫәп алыу ваҡытында ҡайҙа теркәлгәнлеге хаҡында 

һорамайбыҙ, ул кеше ҡайҙа даими йәшәй, шунда иҫәп алыу кампанияһында 

ҡатнашырға тейеш. Әгәр ундай граждандар теркәлеү үтмәһә, дәүләт уларға 

ниндәй социаль уңайлыҡтар кәрәк булғанын да белмәйәсәк. Ауылдарҙа иҫәп 

алыусы был кеше йәшәгән урынды коллегаларына хәбәр итә ала. 

 



Рәмилә ИҠСАНОВА: 

– Миграция – бөтә донъяла ла киҫкен мәсьәләләрҙең береһе. Мәҫәлән, Өфөлә 

һуңғы өс айҙа миграция үҫеше 3 312 кеше тәшкил иткән. Былтырғы ошо мәл 

менән сағыштырғанда, ике тапҡырға күп. 

 

Бынан тыш, беҙ бит бер кемдән дә паспорт һорамайбыҙ. Иҫәпкә алыу исемһеҙ 

алып барыла. Әгәр ҙә ҡалала бөгөн ятаҡтарҙа көн күреүселәр, оҙайлы 

ваҡытҡа килгәндәр, сит ил граждандары ла йәшәһә, тимәк, уларҙы иҫәпкә 

алыу социаль-иҡтисади мәсьәләне хәл итеүгә булышлыҡ итәсәк, балалар 

баҡсаһы, мәктәп төҙөү мәсьәләләренә ҡағыласаҡ. Мәҫәлән, ҡалаға килеп 

йәшәп ятҡан йәш ғаилә урында теркәлмәгән, әммә балаға баҡса, мәктәп 

кәрәк. Шуға иҫәп алыу ҡалала заман кешеһенә нимә талап ителеүен асып 

һалырға тейеш. Был күрһәткестәр илдә социаль-иҡтисади йүнәлеште дөрөҫ 

билдәләүгә булышлыҡ итәсәк. 

 

Һәр кеше халыҡ иҫәбен алыу кампанияһында ҡатнашыуға үҙе ҡыҙыҡһыныу 

белдерергә тейеш. Ҡайһы бер кешенең ҡалала фатиры ла, ҡала янында шәхси 

йорто ла бар, улар ҡайҙа иҫәп алыу үтәсәге хаҡында алдан ҡарар ҡабул 

итергә тейеш. Ҡайҙа күберәк тора, шунда ҡатнашһа, яҡшыраҡ буласаҡ, сөнки 

иҫәп алыуҙа күрһәткән мәғлүмәттәренә таянып, үҫеш планы төҙөлә, 

мәсьәләләрҙе хәл итеү ҡарала. 

 

Эльвера ШАКИРОВА: 

– Ҡырмыҫҡалы районы ҡалаға яҡын булғас, беҙҙә ҡалала теркәлеп тә ауылда 

йәшәгәндәр күп. Улар районда теркәлмәй, сөнки ҡалала дауахана, мәктәп һәм 

башҡа бөтә уңайлыҡтар күп. Уларҙан йәшәгән урындарында ваҡытлыса 

теркәлеүен һорайбыҙ. Иҫәп алыу ваҡытында унда кешеләргә контроль талон 

тултырыла, икенсе торлағы булған иҫәп участкаһына ебәрелә. Шулай уҡ 

Берҙәм дәүләт порталы аша сарала ҡатнашҡандар үҙҙәре килеп талондарын 

күрһәтеп китһә, яҡшыраҡ инде. 

 

Рәмилә ИҠСАНОВА: 

– 2010 йылда асарбаҡтарҙы ла теркәнек. Черкассы ауылында шундай 

кешеләр йәшәгәнен белеп, иҫәпкә алырға барҙыҡ, улар ҙа бит ил торошона 

йоғонто яһай. Ошондай хәлдә ҡалған кешеләр тураһындағы мәғлүмәтте 

йәшерергә ярамай, киреһенсә, бындай категорияға ҡараған граждандар 

булыуын күрһәтергә кәрәк. 

 

Халыҡ Күп функциялы үҙәк, Берҙәм дәүләт хеҙмәте порталы аша иҫәп алыуҙа 

ҡатнаша ала, стационар участкаға килергә йә иҫәп алыусыны өйҙә көтөргә 

мөмкин. 

 

Рөстәм ҒАТАУЛЛИН: 



– Хәҙер коммуникация саралары үҫешкән. Алдағы халыҡ иҫәбен алыу 

кампанияларында беҙгә иҫәп алыу участкаларына мәғлүмәтте тапшырыу 

ауыр булһа, тәҡдим-кәңәштәр ваҡытында барып етмәһә, хәҙер һәр вәкилгә 

телефон аша тиҙ генә хәбәр ебәрергә мөмкин. 

 

Фәнил ҠОҘАҠАЕВ: 

– Ҡайһы берәүҙәр: “Беҙҙе яҙып алалар ҙа, ул мәғлүмәттәргә таянып, һалымды 

күтәрәләр”, – тип яңылыш фекер йөрөтә. Ә бит унда һинең килемең ниндәй 

тип ҡыҙыҡһынмайҙар, ҡайҙан алдың, тип һорамайҙар. Стипендиямы, 

пенсиямы, эш хаҡымы – йәшәү сығанағыңды сағылдырырға тейешһең. Шуға 

ла ошондай хаталы фекер тыумаһын өсөн, киң мәғлүмәт саралары аша дөрөҫ 

аңлатма бирергә кәрәк. 

 

Башҡортостан буйынса бындай буш һүҙҙәр һирәк осрай, башҡа мәғлүмәт 

сараларында күп. Халыҡҡа “хаталы фекерҙәргә ҡолаҡ һалмағыҙ” тип кәңәш 

бирер инек. 

 

Әле матбуғатта эш бара, махсус төркөм бар, унда беҙҙең хеҙмәткәрҙәр һәм 

башҡа министрлыҡтарҙың, ведомстволарҙың матбуғат хеҙмәте йәлеп 

ителгән. Былтыр июндән аңлатыуҙы ныҡлап башланыҡ. Ярты йыл эсендә 

700-ҙән ашыу мәҡәлә, сығыш булды, ә быйыл ғинуар айында ғына 300-ҙән 

ашыу. Был күрһәткес, 2010 йыл менән сағыштырғанда, күпкә юғарыраҡ. 

Журналистар әүҙем эшләй, рәхмәт. Һуңғы арала республика матбуғаты 

әүҙемләште, хатта “Йәншишмә” гәзите, “Башҡортостан уҡытыусыһы”, 

“Тамаша” кеүек журналдар ҙа рубрика асты. 180-гә яҡын журналист 

аккредитация үтте. “Башҡортостанстат”тың рәсми төркөмөндә эш алып 

барыла, “Бәйләнештә” социаль селтәрендә төркөмөбөҙ бар. 

 

Рөстәм ҒАТАУЛЛИН: 

– Мәҡәләләргә килгәндә, урындарҙа ваҡиғаларҙы һүрәтләгән сығыштарға 

иғтибар биреләсәк. Мәҫәлән, “Осҡон” гәзитендә ете тапҡыр иҫәп алыу 

кампанияһында ҡатнашҡан кеше тураһында мәҡәлә баҫылды. Яңауылдар 

тарихи рубрика башлап ебәрҙе. Салауат районынан Көнһылыу Ғәлиева 

социаль селтәрҙәге диуарында элекке иҫәп алыу ваҡытында баҫылған 

мәғлүмәттәргә таянып, ауылдарҙың тарихын яҙа. Шуға ла рәсми киң 

мәғлүмәт сараларынан тыш ябай кешеләр, блогерҙар үҙҙәренең төркөмөндә 

ошо хаҡта мәғлүмәттәр баҫтыра ала. Мәҫәлән, “Башҡорт ҡатын-ҡыҙҙары” 

төркөмө беҙҙең сайттағы баҫмаларҙы үҙенә ҡуя. Ошондай ысулдар аша һәр 

кем иҫәп алыу сараһын аңлатыу эшенә тос өлөш индерә ала. 

 

– Иҫәп алыу үткәреү дәүләт өсөн мөһим стратегик бурыстарҙың береһе 

булып тора. Ошо уртаҡ эште ойоштороуҙа башҡа ведомство, ойошмалар 

менән бәйләнеш бармы? 



 

Рөстәм ҒАТАУЛЛИН: 

– Ысынлап та, был дәүләт кимәлендәге эш. Халыҡ иҫәбен алыуға Хөкүмәт, 

министрлыҡтар, ведомстволар йәлеп ителгән, махсус комиссия төҙөлгән, бер-

беребеҙ менән бәйләнештә эшләйбеҙ. Башҡортостандың Мәғариф 

министрлығы, Йәштәр сәйәсәте һәм спорт министрлығы, Матбуғат һәм киң 

мәғлүмәт саралары агентлығы менән үҙ-ара хеҙмәттәшлек яйға һалынған. Әле 

почта хеҙмәткәрҙәрен иҫәп алыусы сифатында йәлеп итеүгә Рәсәй 

Почтаһының Башҡортостан бүлексәһе менән килешеү төҙөлә, сөнки 

почтальондар ауыл буйлап йөрөй, халыҡты яҡшы белә. Ғаилә, хеҙмәт һәм 

халыҡты социаль яҡлау министрлығы, Күп функциялы үҙәк, Башҡортостан 

Дәүләт идараһының һанлы үҫеш министрлығы һәм башҡа ведомстволар 

менән хеҙмәттәшлек итәсәкбеҙ. 

 

Рәмилә ИҠСАНОВА: 

– Һәр муниципалитетта комиссия булырға тейеш. Уны төҙөр алдынан 

тейешле ҡарарҙар кәрәк. Был документ ҡала кимәлендә ҡабул ителә. Урам, 

йорт, подъездарҙағы адрес хужалығының хәле буйынса ултырыштар 

уҙғарылды. Үҙ-ара хеҙмәттәшлек былтыр аншлагтарҙы, йорттарҙы, юридик 

ойошмаларҙы асыҡлау ваҡытында башланды. Эш өсөн талап ителгән 

мәғлүмәттәрҙе алыу өсөн Күп функциялы үҙәккә, торлаҡ-коммуналь 

хужалыҡтарға һәм башҡа бик күп ойошмаларға тиҫтәләгән хаттар яҙылды. 

Хөкүмәттәге комиссия бурыстар ҡуйһа, беҙгә эшләүе еңел, сөнки етәкселәргә 

өҫтән аныҡ эштәр ҡушыла. Был осраҡта, әлбиттә, улар яуаплы ҡараясаҡ. Эш 

барышында ҡайҙалыр аңлашылмаусанлыҡ осраттыҡ, тип әйтә алмайым, шуға 

ла алға ҡуйылған бурысты атҡарыуға өлгәшербеҙ, тип ышанам. 

 

Эльвера ШАКИРОВА: 

– Беҙҙә район хакимиәте башлығының социаль мәсьәләләр буйынса 

урынбаҫары Флиза Наил ҡыҙы Макеева комиссия рәйесе булып тора. Ул элек 

Ҡабаҡ ауыл биләмәһе хакимиәтендә – эштәр идарасыһы, һуңынан башлыҡ 

булып эшләне. Шуға ла иҫәп алыу кампанияһы менән яҡшы таныш, 

нескәлектәрен белә. Хакимиәт башлығы ла беҙгә ярҙам итергә һәр саҡ әҙер. 

 

– Халыҡ иҫәбен алыу кампанияһында ҡатнашҡан кешеләргә ниндәй 

талаптар ҡуйыла? 

 

Фәнил ҠОҘАҠАЕВ: 

– Рәсәй Федерацияһы гражданы булған һәр кемдең иҫәп алыуҙа ҡатнашыуға 

хоҡуғы бар. Халыҡ менән уртаҡ тел таба белеү мөһим, шулай уҡ әңгәмә 

үткәргәндә планшет менән эшләй белгән кешеләргә өҫтөнлөк биреләсәк. 

 

Енәйәт яуаплылығына тарттырылған һәм осраҡлы кешеләр эләкмәһен өсөн, 



махсус тикшереү алымдары ла ҡаралған. Рәсәй Хөкүмәте ҡарары нигеҙендә, 

был йәһәттән тейешле ведомстволар йәлеп ителгән. Районда кемдең кем 

икәнлеген былай ҙа беләләр, ә бына ҡала кимәлендә был йүнәлештә ныҡлап 

эшләргә тура киләсәк. Осраҡлы кешеләр булмаясаҡ, шуға ла халыҡ 

ҡурҡмайынса иҫәп алыусыны йортона индерә ала. 

 

Рәмилә ИҠСАНОВА: 

– Өфөлә иҫәп алыусылар рәтен тулыландырыуҙа студенттарға мөрәжәғәт 

итәсәкбеҙ. Мәҫәлән, Орджоникидзе районына Өфө дәүләт нефть техник 

университеты, Яғыулыҡ-энергетика колледжы студенттарын саҡырабыҙ. 

Улар, аҡса эшләп ҡалыу маҡсатында, ихлас ҡатнашыр тип уйлайбыҙ. 

 

Һайлауҙа ҡатнашҡандар ҙа иҫәп алыуға өлөш индерәсәк. Ғөмүмән, дәүләт 

уҙғарған бөтә мөһим сараларға үҙ өлөшөн индергән актив бар, улар иҫәп алыу 

сараһынан ситтә ҡалмаясаҡ. Бындай эштәргә халыҡ араһында булған, 

танылған граждандар йәлеп ителә. Тормош тәжрибәһе, һиҙемләү һинең 

алдыңда кем торғанын күрергә ярҙам итә. Шуға ла иҫәп алыуҙа ла осраҡлы 

кешеләр булмаясаҡ. 

 

– Был сара – бер иҫәпкә алыусының ғына эше түгел, ә бөтә ил йәлеп 

ителгән кампания. 

 

Рөстәм ҒАТАУЛЛИН: 

– Әлбиттә, бөтә ил был сараны үткәреүгә көс һала, һәм беҙ ҙә алдыбыҙға 

ҡуйған маҡсатҡа өлгәшербеҙ, тип ышанабыҙ 

 

 

Автор: “Түңәрәк өҫтәл”де Рәмилә МУСИНА ойошторҙо 

 


